
Kirish. Strategema – bu inson yoki jamiyatning muayyan maqsadlarga erishish uchun 

qoʻllaydigan murakkab, puxta oʻylangan hiyla-nayrang, taktik va strategik usullari majmuasidir. 

Ijtimoiy falsafa doirasida strategemalar jamiyatning rivojlanish jarayonlari, ijtimoiy guruhlar 

oʻzaro munosabatlari va siyosiy-huquqiy tizimlarning shakllanishida muhim rol oʻynaydi.  

Strategemalar tarixi va nazariyasining bugungi kundagi zamonaviy talqinida bir qancha 

jihatlarni koʻrish, ularga xos xususiyatlarni kuzatish mumkin. Strategemalarning shaxsiy va 

ijtimoiy darajalarda namoyon boʻlishi hamda ular orasidagi aloqadorlik va bogʻliqlik 

masalasiga, bu sohadagi Gʻarb tadqiqotchilari X.F.Zinger va R.Grin ham, mamlakatimizda shu 

haqda dastlabki maʼlumotlarni chop etgan V.Alimasov va D.Qodirovlar ham muayyan darajada 

eʼtibor qaratishgan. Ularning asarlarini tahlil qilish, garchand ushbu olimlarning maqsadi 

mavzuning mazkur jihatini maxsus va keng tahlil qilish boʻlmasa-da, ammo ularning har biri 

masalaning bu jihatini nazardan qochirmaganidan dalolat beradi.  

V.Alimasov strategemalarning shaxsiy darajada namoyon boʻladigan va oʻtkir aql-idrokli 

kishilarga xos boʻlgan holatlari haqida ham fikr yuritgan. Uningcha, bu haqdagi dalil va misollar 

nafaqat Xitoy, balki boshqa xalqlarda ham insoniyatning barcha aqliy faoliyat sohalari va 

shakllarida uchraydi. Dunyo xalqlari ogʻzaki ijodi, adabiyoti va sanʼatida oʻzini goʻl, sodda 

koʻrsatib, ishini ustalik bilan bitirgan — Nasriddin Afandi, Aldar koʻsa, Birbal kabi obrazlarga 

duch kelamiz. Oʻzbek tilida bu tushuncha “Intilganga tole yor”, “Oʻlimdan boshqa hamma 

narsaning chorasi bor”, “Aql ila idrok kishini hokimu sulton qilur”, “Aql bilan har qanday 

masalani yechish mumkin” kabi maqol va hikmatlarning umumiy maʼnosini ifodalaydi.[1] 

Materiallar va metodlar. Strategemalarning shaxsiy darajada namoyon boʻlish 

xususiyatlarini Xorro fon Zengerning quyidagi soʻzlari ham tasdiqlaydi: “Quvlik aqlga xos 

voqelikdir, u Xitoyda ham, Gʻarbda ham bir xil boʻlgan hodisadir... Inson bor ekan srategemalar 

ham mavjud boʻladi.” Zengerning yozishicha, Gʻarbda quvlik, ayyorlik xitoyliklarga, umuman, 

Sharqqa xos xislat, degan qarash qaror topgan. “Sharq – nozik voqelik” degan ibora tagida 

mazkur qarash yotadi. Shuning uchun quvlik, ayyorlik, nayrangni Sharq, Xitoy va Gʻarb, Yevropa 

turlicha baholashadi. Masalan, Xitoy falsafasida quvlik ayyorona aqllilik koʻrinishi sifatida qabul 

qilinsa, Gʻarb ularni qoralaydi, hatto maxinatsiya, sinizm sifatida jazolaydi. “Dao de szin”, 

“Oʻzgarishlar kitobi”da quvlik turmush va tafakkur tarzi, fikrlash usuli sifatida tan olinsa, “Injil” 

kitobida ularni ishlatgan oʻlim jazosiga tortilishi uqtiriladi. Xitoyda quvlik bilan aqllilik yaqin 

voqeliklar, Gʻarbda esa ular oʻt va suv kabi antipod hodisalar hisoblanadi. Biroq, X.F.Zengerning 

fikriga koʻra, Gʻarb quvlikdan, hiyla ishlatishdan kechgan mutlaq musaffo qutb emas, yaʼni: 

“Qadimgi zamonlardan beri Gʻarbda quvlik instinktiv qoʻllaniladi, u vaziyatlarga muvofiq 

zimdan ishlatiladi, lekin xijolatomuz yashiriladi. Injildagi “Ilon kabi oqil boʻling” daʼvati, aslida, 

ilon kabi hiylagar, ayyor boʻling, demakdir.”  

D.Qodirov masalaning shaxsiy darajadagi namoyon boʻlish xususiyatlari bilan bogʻliq 

ushbu jihatiga eʼtibor qaratar ekan, shuni qayd qiladiki, 1985 yilda Taybeyda nashr qilingan 

“Jangdagi ayyorlik – 36 strategema” kitobining muqaddimasida ushbu fikrlar taʼkidlanadi: 

“Strategemalar inson miyasida yashiringan xanjar singaridir va u faqat qoʻllamoqchi boʻlgan 

payting yaltiraydi. Uni harbiylar, shuningdek, siyosatchilar, tadbirkorlar va olimlar ham 

qoʻllaydilar. Kimki strategemalarni qoʻllashni bilsa, bir zumda tartibli olamni tartibsizlikka yoki 

tartibsiz olamni tartibga keltirishi mumkin. U musaffo osmonda yashin chaqnatadi, 

kambagʻallikni boylikka, nafratni hurmatga va umidsizlikni gʻalabaga aylantira oladi. Inson 

hayoti – bu kurash, kurashda esa strategema kerak. Har bir inson jang maydoni chegarasida 

turibdi, shuning uchun bir lahzalik parishonlik sabab, qarabsanki, bir kishiga tegishli narsa 

boshqaning oʻljasiga aylanadi. Strategemalarni ishlatishni bilgan inson doimo tashabbusni oʻz 

qoʻlida ushlab turadi. Xoh saroyda, xoh kulbada boʻlsin strategema doim yaraydi”[2] 

D.Qodirov tomonidan taʼkidlangan ushbu fikrda strategemalarning nafaqat shaxsiy 

darajada, balki umumiy darajada namoyon boʻlishiga doir ishoralar ham borligi yaqqol koʻrinib 

turibdi. Undagi “Inson hayoti – bu kurash, kurashda esa strategema kerak” yoki “Xoh saroyda, 

xoh kulbada boʻlsin strategema doim yaraydi” iboralari ham ana shundan dalolat beradi.  

Muhokama va natijalar. Bu jihatdan, XX asr Gʻarb dunyosi odamlariga xos shaxsiy 

strategemik tamoyillar ideologik jihatdan tavsiflangan bir asarga, yaʼni asli germaniyalik 

boʻlgan AQSh faylasufi va sotsiologi Gerbert Markuze (Markuse) (19.07.1898 — 29.07.1979) 

tomonidan 1964 yilda yozilgan “Bir oʻlchovli odam. Rivojlangan industrial jamiyat 

ideologiyasining tadqiqi” kitobiga murojaat qilish maqsadga muvofiq. Unda Gusserl va 

Xaydeggerning shogirdi boʻlgan ushbu olimning Teador Adorno va Maks Xorkxaymer 

qarashlari asosida shakllangan fikrlari XX asr oʻrtalaridagi industrial jamiyat odami va 

ideologiyasiga tatbiqan bayon qilingan. Garchand asar strategemalar nazariyasiga aloqasizdek 

koʻrinsa-da, unda aynan industrial jamiyat kishisining ijtimoiy-siyosiy, maʼnaviy-madaniy 

qiyofasi uchun asos boʻladigan strategemik omillar va tamoyillarga alohida ahamiyat 

qaratilgan.[3] 

Asarda muallif industrial jamiyat kishisining ijtimoiy-siyosiy, maʼnaviy-madaniy 

qiyofasini chizar ekan, uning roʻy berayotgan voqea-hodisalar bilan koʻp ham “ishi” 

boʻlmayotgani, turli jarayonlar oqimining bosimiga bardoshi yetmayotganini yaqqol koʻrsatadi. 

Bunday sharoitda “bir oʻlchamli odam”ga xos “bir oʻlchamli tafakkur” shakllanishining ratsional 

va irratsional jihatlariga eʼtibor qaratadi.  

Ayni paytda, uningcha, industrial jamiyatning dastlabki davrlarida ushbu bir oʻlchamlilik 

“alternativ imkoniyat” mavjudligiga xalaqit bermaydi, yaʼni jamiyat hayoti va odamlarning 

yashash sharoitlari, umr yoʻllari shunchalik rang-barangki, mazkur plyuralistik holatda doimo 

alternativaga oʻrin topiladi. Faqat shu maʼnodagina odamda tanlash huquqi va buning uchun 

imkoniyat qoladi, ammo aslan “bir oʻlchovli jamiyat” odamlarining tafakkuri bir oʻlchovliligicha 

qolaveradi. 

Shu bilan birga, bu taxlit shakllangan “bir oʻlchamli odamlar” safi kengayib, ularning soni 

ortaveradi. Bu, oʻz navbatida, ularni idora qilishni osonlashtiradi, bunday odamlarda shakllanib 

va mustahkamlanib boradigan “bir oʻlchamlilik” ustuvor ideologiyaga xos irratsional 

dunyoqarash tamoyillariga ergashish tuygʻusi kuchayib borishiga sabab boʻladi. 

Bundan tashqari, mazkur xususiyatlar bilan tavsiflanadigan jamiyatda odamlarni 

boshqarish va idora qilishda terrordan koʻra, texnikaning kuchi, uning jamiyat hayoti va kishilar 

faoliyatining barcha jihatlariga taʼsir doirasi tobora kengayib va undan foydalanish 

imkoniyatlari ortib boraveradi. Ayni paytda, odamlarda bunday texnik taraqqiyot surʼatlariga 

mahliyo boʻlish, uning domiga tushib, oʻzi ham texnika asri odamiga aylanish va oʻzini ana shu 

texnik inqilob va ilmiy-texnik boʻronning bir zarrasi sifatida tasavvur qilishga intilish tuygʻusi 

kuchayib boradi. Bu, oʻz navbatida, odamlarni ratsional fikrlashiga oʻrin va imkoniyat 

qoldirmaydi, ularning koʻpchiligini bir xil fikrlash va umumiy mezonlar asosida umr kechirish 

va bir xil tarzda yashash qoidalariga oʻrganishga majbur qiladi. 

Asl mohiyatiga koʻra, odamzodning qadrini pasaytiradigan, uni oddiy “narsa”ga 

aylantirib qoʻyadigan, har bir shaxsning asl oʻzligini, boshqalarga oʻxshamaydigan oʻziga 

xosligini yoʻq qilishga olib keladigan sabablarni qidirar ekan, G.Markuze bunday holatning bir 

mamlakat, bir davlat emas, balki XX asr oʻrtalaridagi barcha industriyalashgan mamlakatlar 

hayotida qandaydir umumiy tarzda namoyon boʻlishiga eʼtibor qaratadi. Uningcha, bunday 

jarayonlar odamlarni mutelikdan qutultirish oʻrniga, ularning mutelik holatini saqlab 

qolishning texnik imkoniyatlarini ishga solishga xizmat qiladigan industrial jamiyat 

ideologiyasining mazmun-mohiyatini tashkil qiladi.  

Asarda muallif kelgan xulosaga koʻra, ana shunday bir oʻlchamlilik tamoyillariga 

asoslangan ideologiya maʼnaviy va madaniy qadriyatlarni butunlay yoʻqotmaydi, balki ularni 

bir tartibga, oʻziga mos mezonlar asosidagi bir xil tizimga soladi. Muallif fikricha, bunday 

mafkuraviy va madaniy bir xillik hamda umumiy oʻxshashlik, muqarrar surʼatda, “bir oʻlchamli 

odam”larni yaratishning maʼnaviy-psixologik asoslarini mustahkamlaydi hamda jamiyatni 

boshqarish usullari va vositalarini qoʻllash jarayonida muayyan tarzda oʻz aksini topadi. 

Demokratik jamiyatda erkinlik va hurlikning meʼyoridan oshib ketishi axloqning 

buzilishiga ham olib kelishi mumkin ekanligini oʻnlab Gʻarb mamlakatlarining hayoti yaqqol 

koʻrsatib turibdi, — deb yozadi oʻzbekistonlik olim B.Isoqov, — Yevropa mamlakatlari va 

AQShda erkak va ayollarning kiyinish madaniyatida farqning deyarli yoʻqolib borayotganligi, 

shahvatparastlik, gedonizm, katta va kichikka hurmatsizlikning avj olib borayotganligiyam 

buning yorqin misolidir. Masalaning gʻoyatda xavfli tomoni shundaki, globallashuv jarayoni 

tufayli bunday vaziyat bizning jamiyatimizga ham oʻz taʼsirini koʻrsata boshladi. Gʻarbda 

«yashash faqat aysh-ishrat, huzur-halovat, kayf-safodan iborat» (gedonizm) va «oʻzgalar 

hisobiga hayot kechirish» (gegemonizm) mazmunidagi ijtimoiy illatlar urchib bormoqda. 

Buning natijasida, oʻz milliy mentalitetiga ega jamiyatlarga nisbatan bepisandlik bilan qarash 

«yoʻnalishi» ham shakllandi. AQSh jamiyati tushunadigan maʼnaviyat faqat odamning nafsini 

qondirish ehtiyojlaridan iborat boʻlib qolmoqda. Bu ehtiyoj shu qadar chegaralanmaganki, 

Jinoyat kodeksi normalari buzilmasa boʻldi, qonun yoʻli bilan taqiqlab qoʻyilmagan barcha 

ehtiyojlar bemalol, uyalmasdan, andisha, istihola, nomus qilib oʻtirmasdan qondirilaveradi. 

Xudodan qoʻrqish, insoniylikni saqlab qolish, haromdan hazar qilish, or-nomus, uyat, ibo, hayo 

kabi qadimdan oʻta ulugʻlab kelingan fazilatlar esa deyarli yoʻqolib bormoqda”[4] 

“Umuman olinganida, — deya taʼkidlaydi olim, — Sharqqa xos iyerarxik (narvonsimon), 

adolatli tabaqalanish, yaʼni ota-ona, er-xotin, ustoz va shogird oʻrtasidagi maʼnaviy-axloqiy 

munosabatlar «tenglik» gʻoyasining qurboniga aylantirib yuborilgan. AQShning hozirgi liberal 

jamiyati va elitasi «Hech narsani oʻylamang, faqat qanday yoʻl bilan boʻlsa ham mulk toping va 

yeb-iching», degan gʻoyaga tayanmoqda. Buddaviylik, xristianlik va islomdan iborat jahon 

dinlarida boʻlsa, bunday qarash Iblisga nisbat beriladi. Maʼnaviyat nuqtai nazaridan qaraydigan 

boʻlsak, bu qarashlar albatta, yomonlik va yovuzlik tushunchalarini anglatadi. Ushbu masala 

bilan bevosita bogʻliq misollarni boʻlsa taʼlim va tafakkur sohasiga daxldor oʻqirmanlarning 

oʻzlari ham bemalol, keragicha keltira oladilar”. 

Bu borada zamonaviy strategemalar nazariyasining milliy xususiyatlari tahlili muhim 

ahamiyatga molikdir. Negaki, har bir xalqqa xos strategiyalar shu millatga mansub atoqli 

shaxslar va mashhur odamlarning hayoti va faoliyati asosida bitiladi. Bu jihatdan, milliy 

strategiya oʻzida muayyan millat manfaatlari, xalqning iroda va intilishlarini aks ettiradi.  

Shu bilan birga, Qadimgi Yunoniston va Rimda ishlab chiqilgan strategemalar bugungi 

Gʻarb sivilizatsiyasining shakllanishi va takomiliga taʼsir koʻrsatgani, ular asosida Gʻarb 

kishisining individualizmga asoslangan tafakkur tarzi, huquq va qonun-qoidalarni ustuvor 

biluvchi ijtimoiy munosabatlar tizimi shakllanganini hech kim rad qila olmaydi.  

Xuddi shunday, Sharq xalqlari tafakkurining shakllanishi, bu mintaqadagi kishilar 

turmush tarzi va hayotiy tamoyillariga taʼsir koʻrsatgan, individualizmdan farq qiladigan 

ijtimoiylik, urf-odatlar va anʼanalarni ustuvor biluvchi fikrlash uslubga tayanadigan va bugungi 

kunda ham oʻz taʼsirini yoʻqotmagan strategemik asoslar mavjudligi ham ayni haqiqatdir.  

Baʼzi mutaxassislar taʼkidlaganidek, Gʻarb Sharqni zabt etdi, ammo bu ikki dunyo 

uygʻunlasha olmadi, ikkovi ham oʻzligicha qoldi. Gʻarbning iqtisodiy modeli dunyoda ustunlik 

qildi, hayotning gʻarbona asoslari aksiomadek qabul qilindi. Biroq Ikkinchi jahon urushidan 

keyin dunyoda noyob va oʻta samarali boʻlgan biznesning yapon modeli vujudga keldi. Asta-

sekinlik bilan biznesning boshqa bir muvaffaqiyatli modeli – Xitoy modeli paydo boʻldi. 

Kundalik turmushda zarur boʻlgan xitoy tovarlari, radioelektronika, kiyim-kechaklar dunyo 

bozorini toʻldirdi. Shu joyda oʻrinli savol tugʻiladi, Yaponiya, Tayvan, Janubiy Koreya, endilikda, 

Xitoyning muvaffaqiyati nimada? Bu moʻjizaning omillari juda koʻp, biroq bu muvaffaqiyatning 

zamirida sharqona mentalitet, qadimgi Xitoy donishmandligi hamda dahosi yotibdi. Aynan u 

yerda Sharqning haqiqiy strategemalar taʼlimoti yashiringan, ijtimoiy, iqtisodiy, harbiy va 

siyosiy muvaffaqiyatining muhim prinsiplari ifodalangan.  

Bularga “Xitoy donishmandligi” asoslarini egallamay turib, erishib boʻlmaydi. Xitoy 

strategemalari toʻgʻrisidagi taʼlimot hatto mutaxassislar uchun ham tushunish qiyin boʻlgan 

mavzu sanaladi. Shuning uchun bu muammoni nazariy jihatdan, xususan, hozirgi kunda siyosiy, 

ijtimoiy va iqtisodiy nuqtai nazardan oʻrganish ahamiyatlidir. Ushbu strategemalarni 

ideologiya, targʻibot texnologiyalari, siyosat falsafasi, psixologiya, iqtisodiyot nazariyasi, 

marketing, menejment sohalarida oʻrganish mumkin.[5] 

Hozirgi paytda qoʻllab koʻrilgan barcha boshqaruv usullaridan Uzoq Sharq 

mamlakatlarining tajribasi dunyoda eng koʻp qiziqish uygʻotmoqda. Urushdan keyingi 

Yaponiyaning qayta tiklanishi, Gonkong, Tayvan, Janubiy Koreya va Singapur kabi “Osiyo 

ajdaholari”ning gurkirab oʻsishi, xususan, Xitoy iqtisodiyotining oʻsishi ushbu mamlakatlarda 

qabul qilingan iqtisodiy rivojlanish strategiyasining samaradorligini koʻrsatmoqda. Shak-

shubhasiz, ushbu muvaffaqiyatda yetakchi rolni omadni taʼminlaydigan Sharqona strategiya 

tamoyillari oʻynaydi. Ushbu tamoyillar – ikki yarim ming yil avval negizi shakllangan mumtoz 

Xitoy strategiyasiga tayanishi aniq. 

Ana shu sababdan ham keyingi yillarda eng rivojlangan Gʻarb mamlakatlarida ushbu 

strategiya va uning strategemik asoslariga qiziqish kuchaydi. Ular asosida yangi strategik 

siyosat va strategiya falsafasiga asoslangan stretegemalar nazariyasi va konsepsiyalari ishlab 

chiqila boshladi. Toʻgʻri, ularning baʼzilari mualliflari bu haqda eʼtirof etishni uncha 

yoqtirmaydilar va muayyan nazariya hamda konsepsiyalarini oʻzlarining tafakkur mahsuli 

sifatida taqdim etishga harakat qiladilar. Biz masalaning ushbu jihatini chuqur tahlil qilmagan 

holda, bugungi Gʻarb mamlakatlari va xalqlari hayotida muhim ahamiyat kasb etgan ayrim 

strategik tamoyillar va doktrinalar haqidagi bir necha asarlar orqali mavzuning bu jihatini 

ochishga harakat qildik. 

Xulosa. Shunday qilib, AQSh uchun butun Yevrosiyoga nisbatan umumiy, barcha 

jihatlarni qamrab oladigan va uzoqni koʻzlagan geostrategiyani ishlab chiqish vaqti keldi. Ushbu 

zaruriyat ikki fundamental voqelikning oʻzaro aloqadorligidan kelib chiqadi: hozirgi davrda 

Amerika yakkayu yagona supermamlakat boʻlsa, Yevrosiyo esa – dunyoning markaziy sahnasi, 

asosiy siyosat maydonidir. Demak, Yevrosiyo kontinentida kuchlar nisbatining oʻzgarishi 

Amerikaning jahonga boshchilik qilishi va tarixiy missiyasi uchun hal qiluvchi ahamiyat kasb 

etadi.  

Shunday ekan, AQShning Yevrosiyo shaxmat taxtasida asosiy geostrategik donalarni 

qanday boshqarishi va qay tarzda joylashtirishi, ayni paytda, Yevrosiyodagi eng asosiy 

geopolitik markazlarga rahbarlik qilishi, Amerikaning butun dunyoda uzoq vaqt va barqaror 

yetakchilik roli saqlanib qolishi uchun nihoyatda muhim hayotiy ahamiyatga egadir.  

Yuqoridagi fikrlardan kelib chiqib, yaqin va uzoq istiqboldagi vazifalar, “ulkan shaxmat 

taxtasi” va uning atrofidagi “oʻyin”lar, ularning oqibatlaridan vujudga kelishi mumkin boʻlgan 

muammolar va bu boradagi masalalarni yechish yoʻllari va imkoniyatlari haqida fikr yuritadi. 

Yana bir bor bu yorugʻ olamda doʻstu dushmanning yonma-yon yashayotgani, xalqimizning 

“Oʻzingni ehtiyot qil, qoʻshningni oʻgʻri tutma”, degan hikmatining asl hayot haqiqati ekanligi, 

bugungi kunda ham, kelajakda ham ogoh va hushyor boʻlib yashash ehtiyoji muqarrar tarzda 

saqlanib qolaverishidan dalolat beradi.  

